
Хурамхаанай аймаг, 

Уланхаанай дунда hургуули

Проблемнэ метод буряад хэлэнэй ба 

литературын хэшээлнγγдтэ хэрэглэлгэ.

Багша бγхэн хэшээлээ ондо ондоогоор γнгэргэдэг гээшэ ааб даа. Хγмγγжγγлгын, hургалгын, хγгжөөлгын зорилгонуудые хэрэглээшье hаа, багшын дγй дγршэлhөө, хэрэглэhэн онол аргануудhаа, методγγдhээ боложо, хэшээл бγхэн илгарна. 
Мγнөө γеын хэшээл γсэгэлдэрхи хэшээлhээ баhа илгарха ёhотой. Хэрбэеэ γсэгэлдэрхи хэшээл – ойлгуулан-харуулалгын хэшээл hаа, мγнөө γеын хэшээл – хγмγγжγγлгын, болбосоруулгын хэшээл, зорилгонуудаараа уян нугархай, тγхэлөөрөө элдэб γнгын, техническэ ба харуулалгын хэрэгсэлнγγдээрээ олон янзын.

Мγнөө хэшээлнγγд ехэнхидээ γхибγγдэй өөhэдөө хэхэ творческо хγдэлмэринγγдээр тунааhан (насыщен) байха болоно. Тиигэбэл хэшээл hонирхолтой, γрэтэй болохо, γхибγγдэй аман ба бэшэмэл литературна хэлэ хγгжөөхэ ба бэеэ данги (самостоятельно) болгожо hургаха.

Үхибγγдэй бэеэ даанги боложо hургалгын γшөө нэгэ гол шухала арга хадаа проблемнэ метод хэшээлнγγдтээ хэрэглэлгэ болоно. 

Проблемнэ метод – hурагшадай эрдэм мэдэсэеэ дэээшэлγγлгын γшөө нэгэ ажал ябуулга (деятельность). Энэ методээр γхибγγдэй hуралсал бэдэрэлгын удхатай, тиимэhээ тэдэнэйнгээ hонирхол татадаг. Хэшээлэй эхиндэ багша проблемнэ ситуацида γхибγγдээ оруулна. Үхибγγдынь өөhэдөө бэеэ даанги, эдэбхитэйгээр  бγхэли хэшээл соогоо проблемнэ ситуации усадхахаяа оролдожо, проблемнэ асуудалдаа харюу бэдэрнэ. hурагша бγхэн өөр өөрын арга хэрэглэжэ, даабаридаа творческо хандана. Бэдэрэлгын арга γхибγγдые  гγн эрдэм мэдэсэтэй, дадалтай болгоно, ухаан бодолыень гγйлгэнэ.
Багша проблемнэ ситуаци табихадаа, γхибγγдээ зγб харгы руу залажа байха, хайшан гээд олохоб гэжэ зааха, творческо ажаллахыень оролдохо. hурагшадhаа  hайн дγн абахын тула багша анха тγрγγн проблемнэ асуудалаа зγбөөр табиха ёhотой.Заабол проблемнэ асуудалдань харюусахаар, эрдэм мэдэсэтэйнь таарамжатай, зохид, γзэhэн темэтэйнь холбоотой байха болоно. Тиигээшье hаа, проблемнэ ситуациин гол хубинь – мэдэгдээгγй шэнэ юумэн. Үхибγγд бэрхэшээлтэй дайралдана, тиимэhээ мэдэгдээгγй юумэеэ мэдэхэм, олохом, шадахам гэhэн бодолнууд γхибγγдэй урда табигдаха ёhотой. Өөhэдөө харюу бэдэрхэеэ оролдожо, бэеэ даанги тобшолол гаргана. 
Проблемнэ асуудал ганса хэшээл бγхэндэ байха бэшэ, харин нэгэ ехэ темэ, раздел, бγлэг гаража байхадаа, эхиндэнь табижа боломоор. Жэшээнь, орёо мэдγγлэлнγγдые гарахынгаа урид иимэ проблемнэ асуудал табижа боломоор байна: «Ямар орёо мэдγγлэлнγγд манай γдэр бγхэнэй хэлэлгэдэ хэрэглэгдэнэб? Хэр зэргэ?», «Мγнөө γеын γхибγγдэй ба γбгэд хγгшэдэй хэлэлгэдэ орёо мэдγγлэлнγγд адли зэргэ хэрэглэгдэнэ гγ?» г.м. проблемэ гаргахада болоно.
Тэмдэгэй нэрэ гэжэ темын hγγлээр: «Тэмдэгэй нэрэ буряад хэлэнэй баялигтай холбоотой гγ?» г.м. асуудалнуудые, минии hанахада, табижа боломоор.

Буряад литературын хэшээлнγγдтэ проблемнэ асуудал заабол олон гарадаг ааб даа. Жэшээнь, Хоца Намсараевай «Үγрэй толон» гэжэ романай «Ёhо заншалнууд…» гэhэн темэдэнь: «Аяар революциин урда тээхи ёhо заншал ба мγнөө γеын ёhо заншал адли гγ?», «Тэрэ γеын ёhо заншалнууд мγнγγ γедэ баримталагдана гγ?» г.м.
Ц.Г. Шагжинай «Будамшуу» зγжэг гарахадаа: «Будамшуу шэнги хγн зон мγнөө сагта бии гγ?», хабар гэhэн темэдэ «өөрын хабарай дγрсэ бии болгохо» г.м. элдэб проблемнэ асуудалнуудые табижа болохо байна.

Эдэ асуудалнуудта харюусахадаа, γхибγγд өөр өөрын хараа бодолтой, бэеэ даанги харюусана. Байгаалидаа, хγн зондоо, ажабайдалдаа нарин хандалгатай болоно, абаhан эрдэм мэдэсэеэ ажабайдалдаа творческо хэрэглэжэ hурана, дискуссинуудта хабаадалсана. Тиимэhээ проблемнэ метод γхибγγдэй бэеэ даанги ябадалда туhатай, хэрэглэмээр байна.
